
Vol. 28 (2025)

Un traballo etnográfico 
inédito elaborado pola mestra 
Ana Meijide González baixo a 
titoría de Vicente Risco 

Valentín García Gómez
valentin.garcia.gomez@xunta.gal

Por mediación de Luis Martínez Risco chegou a nós o documento 
que é obxecto desta breve noticia, xentilmente cedido pola funda-
ción Vicente Risco. Debemos polo tanto en primeiro lugar, agra-
decer a sensibilidade por ter reparado na común orixe dos datos da 
nosa terra e do Concello da Estrada que debido á súa amplitude 
de 51 parroquias, conta con multitude de información paisaxística, 
antropolóxica e histórica en xeral, tal e como este traballo nos de-
mostra e que agora ven a luz na Miscelánea estradense.

Trátase dun orixinal de autoría de Ana Meijide González datado 
o 16 de xaneiro de 1932 en Ourense, onde a futura mestra abordou 
un traballo etnográfico sobre a zona sur do concello estradense, po-
las parroquias de Ribela, Codeseda e Liripio alí onde, afirma a auto-
ra, pasé los años de mi infancia. Un traballo redactado a instancias do 
profesor don Vicente Risco no tempo que exerceu o seu maxisterio 
na Escola Normal de Ourense.

O traballo leva por título Folk-lore del Partido Judicial de La Es-
trada, e nel a propia autora manifesta que pasou os primeiros anos 
da súa vida nas terras estradenses que fai obxecto do seu estudo, 

Resumo. Preséntase, en versión facsimilar, un estudo etnográfico de María Mei-
jide referido xenericamente ao «partido judicial de La Estrada», aínda que o seu 
teor apunta a unha ubicación máis concreta: o sur do concello estradense, polas 
parroquias de Rivela, Codeseda e Liripio, alí onde, afirma a autora, «pasé los años 
de mi infancia». O traballo desta mestra foi redactado no 1932 a instancias do pro-
fesor don Vicente Risco ao tempo de exercer o seu maxisterio na Escola Normal 
de Ourense.

Abstract.This is a facsimile ethnographic study by María Meijide about the judicial 
district of La Estrada, although it focuses more on the south of the town council, 
particularly, in the parishes of Rivela, Codeseda and Liripio, where the author spent 
her childhood. The work was written in 1932 at the request of Professor Vicente 
Risco, when she was teaching at Escola Normal in Ourense.

conforme ás normas ditadas polo Seminario de Estudos Galegos e 
baixo a tutela do que foi profesor de seu na escola normal de maxis-
terio da cidade auriense e impulsor fundamental do seminario, don 
Vicente Risco. 

Pouco sabemos de Ana María Meijide, non sendo que rematou 
a carreira e exerceu a súa profesión en Esgos (Ourense) e que lle foi 
incoado, como a todos os mestres e alumnos en prácticas da posgue-
rra, expediente de depuración de mestres nacionais, xunto con seu 
irmán José, contra 1942. Sabemos tamén que faleceu en Vigo o 15 
de maio de 2014 á idade de cen anos, do que deducimos a data do 
seu nacemento, 1914, e que contaba con 18 anos cando redactou 
os trinta e un folios manuscritos de apuntamentos etnográficos nos 
que, destacamos, ademais da calidade na súa redacción e riqueza 
léxica, a ampla descrición de aspectos que van dende a economía 
labrega, á composición e funcionamento social de parroquias e fami-
lias, crenzas, lendas, celebracións e costumes que fan deste un docu-
mento ben curioso e singular, reflexo daquela Estrada rural analizada 
con atención por unha muller moi nova.

Sen máis preámbulo e na súa fasquía orixinal, ofrecemos de se-
guido a súa reprodución.

